
রয়েছে শায়িতা রূপে ঘাট আলো করি।

সুদীর্ঘ চিকুর দাম পড়েছে এলায়ে

শৈবালের দাম যেন সলিল উপরে।

আয়ত বিশাল নেত্র রয়েছে মুদিত,

মুদিত পক্ষোর পর ভ্রুযুগ সুন্দর,

যেন কেহ তুলি দিয়া রেখেছে আঁকিয়া।

তুষার ধবল তা’র ললাট উপরে

শোভিতেছে কি সুন্দর সিন্দুরের রেখা!

প্রকোষ্ঠে স্ফটিক চুড়, শঙ্খের বলয়,

‘এয়তির লোহা’, নাহি অন্য আভরণ।

আবরি অর্দ্ধাংগ তার রয়েছে জড়িত,

ক্ষীণ কটি তটে বাস লিপ্ত দেহ সাথে।

মরণের কোলে শুয়ে তবু কি সুন্দর!

কি গৌরবময় কিবা সুষমা মণ্ডিত!

সুন্দর বদন কিবা, কিবা শান্ত ভাব!

মনে হয় যেন তিনি মরণের পরে,

পাইবেন ঈশ্বরের অনন্ত করুণা,

সুখ পূর্ণ শান্তি পূর্ণ অনন্ত জীবন,

এ আশায় করি ভর প্রশান্ত হৃদয়ে

অনন্ত মঙ্গলময় ঈশ্বর চরণে,

আত্ম সমর্পণ করি গেছেন ছাড়িয়া,

শোক দুঃখ পূর্ণ এই মানব সংসার।

